
DOI 10.48612/IVRRAN/4pzm-m89x-1fr1 � Н. Хатанбаатар  (Монгол Улс) 

“БОГД ЖИБЗУНДАМБЫН АНХАН ТӨРЛИЙН НЭР ОРШИВОЙ”
ХЭМЭЭХ СУРВАЛЖИЙН ТУХАЙ

 Товч агуулга: “Богд Жибзундамба хутагтын анхан төрлийн нэр 
оршивой” хэмээх энэхүү сурвалж нь өдгөө Монгол улсын Төв Номын 
сангийн сан хөмрөгт буй хадгалагдаж буй бөгөөд түүний 2 хуулбар 
эх буй. Уг намтарт Халхын анхдугаар Богд Жибзундамба хутагтын 
намтрыг дэлгэрэнгүй бичээд улмаар II Богдоос хойших Богдуудын 
намтрыг үе улируулан бичсэн байна. 

Уг сурвалжийн нэр болон доторхи агуулгаас үзэхэд,  энэхүү сурвалж 
нь анхандаа Өндөр гэгээн Занабазарын намтарыг бичих зорилгоор 
нэлээд эрт буюу түүнийг нас барсаны дараахан XVIII зууны дундуур 
эхэлж зохиогдсон шинжтэй бөгөөд хожим түүнийг залган зохиосоор 
нэгтгэн дэвтэрлэгдэж, XIX зууны үед хүрч олон хувилбараар хуулагдан 
тархсан болов уу хэмээн бид таамаглаж буй юм.

Түлхүүр үг. Абтай хааны тууж, бурхны шашны нөлөө, Их Хүрээний 
7 аймаг, залгамал түүхийн сурвалж

 Кhatanbaatar Natsagdorj

ON THE MANUSCRIPT 
“BOGDA JIBJUNDAMBA QUTUQTU-YIN ANGQAN TORUL-UN 

NER-E ORUSIBAI”

Summary: The manuscript “Bogda Jibjundamba qutuqtu-yin angqan 
torul-un ner-e orusibai” are with 2 versions save in the fond of Mongolian 
National Biblitheca. 

In the manuscript were written not briefly biography of first Khalkha`s 
Bogda Jibjundamba qutuqtu and afterwards from second Bogda 
Lubsandambidonmi to last qutuqtus. We suppose from the title and contents 
of manuscript this source written two stages by firstly by middle of 18th 
century and secondly 1870 years in Tusiyetu qan ayimag with many versions.   

Key words: Abtai qan-i tuuji, influence of Buddhism, seven ayimags of 
Yeke Kuriye, source of age from age.  

Халхын анхдугаар Богд Өндөр гэгээний намтар түүхэнд холбогдох 
монгол, түвэд хэлээрх олон тооны түүхэн сурвалжууд буй. Өдгөө 
тэдгээр намтрууд нь бичмэлээр хувь хүмүүс буюу архив, номын 
сангуудад хадгалагдаж буй. Үүнд:  монгол бичгээр “Богд Жибзундамба 
ламын анхан төрлийн нэр оршивой”, “Жибзундамба ламын төрөл 
үеийн нэрс хийгээд орон дацан байгуулсан тэмдэглэл” гэсэн ижил 
агуулга, өгүүлэмж бүхий 2 хуулбар, “Өндөр Богдын намтар”, “Өндөр 
гэгээний уг эх хийгээд тэр үеийн Манжийн хаадын зарлиг тушаал 
мэтийн чухал хэрэг зүйлийг цугларуулан бичсэн дэвтэр”, “Дээрхийн 
уг эх оршивой”, “Эрдэнэ зуу ба Өндөр гэгээний намтар оршивой”, 
“Халхын Өндөр гэгээнтний Богд Жибзундамбын намтар тууж оршивой” 
гэсэн олон зүйлийн хувилбар намтруудыг дурдаж болохоор байна. 
Эдгээр сурвалжууд өдгөө Монгол улсын Үндэсний Номын Сангийн гар 
бичмэлийн хөмрөгт хадгалагдаж байна.

Мөнхүү түвэд хэлээр зохиогдсон намтрууд нь Халхын Зая бандид 
Лувсанпэрэнлэйн зохиосон “Хувраг Сахьяагийн Лувсанпэрэнлэйн 
гүн аугаа их дээд ном хүртсэний тэмдэглэл Гэгээн толь хэмээгдэх 
оршивой-sa-kya’i btsun-pa blo-bzan ‘phrin-Las kyi zab-pa dan rgya-
che-ba’i dam-pa’i chos kyi thob-yig gsal-ba’i me-lon” хэмээх зохиолын 
дотор буй “Богд Жибзундамбын ердийн товч намтар” [Өндөр гэгээний 
1995: 3-40], XIX зууны үеийн гүн ухаантан Их Хүрээний Вангай 
аймгийн Агваантүвдэн равжамба ламын зохиосон “Түгээмлийн эзэн 
Жибзундамба Лувсандамбажанцангийн намтар сайн хувьтны сүжгийн 
тэрэг оршивой - khyab bdag `khor lo`I mgon por je btzun dam pa blo bzan 
bstan pa`I rgal mtsan gyi rnam thar skal bzang dadpa`i shing rta bya ba”, 
Хансур цорж Агваанлувсандондовын Өндөр гэгээний намтар буюу 
“Түгээмлийн эзэн итгэлт Жэвзүнлувсандамбийжалцанбалсанбогийн 
намтар хувь төгс нирвааныг хүсэгчийн эгээрлийг хангах баяр хурим 
-Khyab bdag `khor lo`i mgon po rje btzun blo bzan bstan pa`i rgyal mtsan 
dbal bzan po`i rnam thar skal ldan thar `dod re ba skong pa`i dga`ston zhes 
bya ba”, “Шар цорж Дагважалцаны “Тийн удирдагч Жибзундамба 
эрдэнийн намтар магтаалын үг сайн хувьтны сүжгийг сэргээгч -Mam 
`dren rje btzun dam1pa rinpoche`I rnam thar bstod tsig skal bzang dad gsos 
bzhugs” хэмээх богино модон барын түвд судар [Ш. Сонинбаяр 2000: 
54], Лашин хувилгаан Агваанпэрэнлэйжамцын “Жибзундарнатын 
гэгээний дээд хувилгаан Агваанлувсанчойжинямданзанванчигбалса
нбогийн дүр хийгээд түүхэнд ялгуулсад бээр бошог үзүүлсэн ба хааны 
угсааны ёсыг тодруулан үйлдсэн эндүүрэлт үзэгдлийг машид арилгагч 

шашин төрийн наран саран хосолсны гэрлийн гэгээ хэмээгдэх оршив” 
[Лашин хувилгаан 2002: 5-94] зэрэг болно. Өмнө дурдсан монгол, түвэд 
намтруудын заримыг Монгол улсаас гадна Англи /Bawden: 1961/, ОХУ 
[Ургинские: 1897], Унгар [Manchu-Mongol: 2004], Энэтхэг [Life and 
works: 1982], БНХАУ [Халх дөрвөн: 2006] зэрэг орнуудад орчуулан 
нийтэлсэн байна.    

Бид тэдгээр намтруудаас Өндөр гэгээн ба Их Хүрээний түүхийн 
судалгаанд өмнө нь зарим судлаачдын ашигласаар ирсэн “Богд 
Жибзундамбын анхан төрлийн нэр оршивой”  хэмээх монгол намтар,  
Зая бандид Лувсанпэрэнлэйн зохиосон “Жибзундамбалувсанчойжи-
жалцанбогийн ердийн товч намтар” хэмээх 2 сурвалжийг судалгааны 
ач холбогдол, үнэ цэнийн хувьд нь онцлон үзэж, судлаачдын анхааралд 
толилуулахыг эрмэлзсэн билээ. 

Энэ удаа монгол бичгээр буй эхний сурвалжийг Та бүхэнд 
танилцуулж байна. 

“Богд Жибзундамба хутагтын анхан төрлийн нэр оршивой” хэмээх 
энэхүү сурвалж нь өдгөө Монгол улсын Төв Номын сангийн сан хөмрөгт 
буй хадгалагдаж буй бөгөөд түүний  2 хуулбар эх буйг дээр дурдсан 
билээ. Эдгээр нь агуулгын хувьд яг дүйх бөгөөд хятад шар  цаасан дээр 
хар бэхийн бийрээр тэгш гаргацтай бичиж дэвтэрлэсэн бөгөөд нэг нь 
шар, нөгөө нь улаан хавтастай, 41 талтай  юм. Уг намтар сурвалжийн 
бүтэн нэр нь “Богд Жибзундамба ламын анхан төрлийн нэр оршивой.  
Орон дацан анхан байгуулсан буянаар бурхны шажин өнө үүрд орших 
болтугай” бөгөөд зохиогдсон он цаг нь Манж Чин улсын Бүрэн 
засагчийн 9-р он буюу 1870 оны орчим бололтой байна. 

Уг намтарт Халхын анхдугаар Богд Жибзундамба хутагтын намтрыг 
дэлгэрэнгүй бичээд улмаар II Богдоос хойших Богдуудын намтрыг 
үе улируулан бичсэн байна. Энэхүү сурвалжийг анх С. Пүрэвжав 
“Хувьсгалын өмнөх Их Хүрээ”, “Монгол дахь шарын шашны түүх” 
хэмээх зохиолдоо ашигласан бөгөөд уг сурвалжид буй зарим мэдээ 
баримтууд нь “Өндөр гэгээний намтар оршивой”, “Өндөр Богдын 
намтар” зэрэг бусад намтруудаа бодвол, бурхны шашны нөлөө 
харьцангуй бага туссан төдийгүй тодорхой он цаг бүхий он дарааллын 
шинжтэй байгаа юм. Тэрчлэн үүнд 1651 онд анх Их Хүрээний 7 аймгийг 
байгуулсан зэрэг монгол, түвэд хэл дээрхи бусад сурвалжид байхгүй 
мэдээ баримтууд байгаа нь түүний эрдэм шинжилгээний ач холбогдолыг 
нэмэгдүүлж байна. 

Бидний олж илрүүлсэн Өндөр гэгээний намтрын хувилбаруудын 
дотор нэлээд эртнийх бололтой  нэгэн намтрын хуучирч навтарсан 

хавтсан дээр “Абтай хааны тууж” [Абтай хааны] хэмээн бичсэн нь 
нэлээд бүдгэрсэн шинжтэй байсан бөгөөд, энэ нь Өндөр гэгээний 
намтруудыг бичихдээ “Абтай ханы тууж” хэмээх хуучны эх сурвалжийг 
ашиглаж байсан байж магадгүй хэмээн үзэж байгаа юм. Тиймээс уг 
зохиолыг бичихдээ бидний судлан буй сэдэвт хамааралтай энэ мэт 
хуучны эх сурвалжийг ашигласан байж магадгүй юм. Тэрчлэн Галдан 
туслагч “Эрдэнийн эрих” хэмээх түүхээ зохиохдоо Өндөр гэгээн 
Занабазарын шашны үйл ажиллагаа, тухайлбал 1647 онд Баруун 
Хүрээ, 1651 онд Их Хүрээний анхны 7 аймгийг буй болгосон, 1654 онд 
Их Хүрээ буюу Зүүн Хүрээ байгуулагдсан зэрэг мэдээ баримтуудыг 
“Жибзундамба ламын анхан төрлийн нэр оршивой” хэмээх сурвалжаас 
ашигласан  болов уу гэмээр байна. Учир нь дээрх хоёр зохиолын энэ 
тухай өгүүлсэн хэсгийн өгүүлэмж тохирч байгаа юм. Тиймээс бид Өндөр 
гэгээн Занабазарын шашны үйл ажиллагааг элдэв ид шид, домгийн 
өгүүлэмжгүй тодорхой он цагтай өгүүлсэн хэсэг буюу Их Хүрээний 
үүслийн тухай мэдээ баримтуудыг анхдагч сурвалжийн хэмжээнд авч 
үзэх бололцоотой гэж үзэж байна.

Бид дээрх сурвалжид буй мэдээг өөрсдийн судалгаанд ашиглан, 
улмаар нарийвчлан шинжихийг хичээж байна. Энэхүү намтарт буй 
Өндөр гэгээний намтар, түүхэнд холбогдох зарим мэдээ баримтуудыг 
тодруулан өгүүлсүгэй. Үүнд Өндөр гэгээний төрсөн тухай 

“....16-р төрлийн нэр Жибзунлувсандамбийжанцан Мин улсын үед  
Дээд эрдэмтийн тэргүүн он сайтар болсон 11-р гал туулай жилийн 
доторхи насан төгөлдөр хэмээгч хөхөгчин гал гахай жилийн есөн сарын 
25-ны өрлүгэний хирд өлзий бүрдсэн сайн өдөр Халхын газраа эцэг 
Очирбат Түшээт хан Гомбодоржийн гэрт эх хатан Ханджамцаас Усан 
зүйлийн хойд Таби хэмээх газраа анхан хувилгаан гарч мэндэлсэн буй” 
[Богд Жибзундамба] хэмээн он цаг, байршлыг бусад сурвалжаас илүү 
тодорхой тэмдэглэсэн байна. Мөн Өндөр гэгээний өөрийн сүм, хүрээ 
хийд байгуулж эхэлсэн тухай

“...Эеэр засагчийн дөрөвдүгээр он улаагчин шороон гахай 
жил Богд Жибзундамбын гэгээнтэн бээр Халхын газарт 
Рибогэжиганданшаддублин хэмээх Баруун хүрээ эхлэн байгуулав. Мөн 
Эеэр засагчийн дөрөвдүгээр онд Богд Жибзундамбын гэгээнтний арван 
гурав сүүдрийг ташаарсан улаагчин шороон гахай жил буй” [Богд 
Жибзундамба] хэмээн өгүүлсэн нь Халхын бурхны шашны анхны хүрээ 
хийдийн тоонд орох Баруун хүрээг заажээ. 

Мөн үүний дараа 1654 онд өөрийн гол хийд болох Номын Их Хүрээ 

байгуулсан тухай “Эеэр засагчийн 11-р он хөх төмөр морин жил Богд 
Жибзундамбын гэгээнтэн Халхын газар дур Хэнтэй уулын өвөрт шарын 
шашныг бадруулж Рибогэжэйганданшаддублин хэмээх Номын их хүрээ 
байгуулав” [Богд Жибзундамба] гэжээ.  Мөн 1653 онд Төвхөн хийд, 1663 
онд Шаддувдаржаалин хийд, 1702 онд Номын Их хүрээг сэргээсэн тухай, 
Эрдэнэ зууг сэлбэсэн тухай тэмдэглэсэн байна.  

“Богд Жибзундамбын анхан төрлийн нэр оршивой” сурвалжид 
1651 онд Өндөр гэгээн 15 насандаа Түвэдэд анх суралцахаар одож, 
Сэра, Бэрээвэн, Гандан, Дашлхүмбэ зэрэг Түвэдийн гол хүрээ хийдэл 
морилж, Банчин эрдэнэ лугаа уулзаж, түүнээс гэцэл санваар хүртсэн, 
мөн Потала ордны газар Далай ламаас Жибзундамба хутагт хэмээх 
цол хүртсэн тухай тодорхой өгүүлжээ. Мөн дараа жил нь нутагтаа 
морилон ирж, өөрийн үүсгэж буй Номын их хүрээнд эртний Жамьян 
цорж бээр Бэрэйбүнд долоон дацан байгуулсаны адилаар Амдау, Жас, 
Сангай, Зоогай, Хүүхэн ноён, Дархан эмч, Өрлөгүүдийн гэсэн 7 аймаг 
байгуулсан, шашныг өргөтгөсөн тухай өгүүлжээ [Богд Жибзундамба]. 
Эдгээр нь хожмын Их Хүрээний 30 аймгийн эх үүсвэр билээ. 

Эцэст нь тэмдэглэхэд, уг сурвалжийн нэр болон доторхи агуулгаас 
үзэхэд, энэхүү сурвалж нь анхандаа Өндөр гэгээн Занабазарын намтрыг 
бичих зорилгоор нэлээд эрт буюу түүнийг нас барсны дараахан  XVIII 
зууны дундуур эхэлж зохиогдсон шинжтэй бөгөөд хожим түүнийг 
залган зохиосоор нэгтгэн дэвтэрлэгдэж, XIX зууны үед хүрч олон 
хувилбараар хуулагдан тархсан болов уу хэмээн бид таамаглаж буй 
юм.  Өөрөөр хэлбэл, энэхүү сурвалжийг тухайн үеийн Монголын түүх 
бичлэгт түгээмэл ажиглагддаг залгамал түүхийн зохиолын жишээнд авч 
үзэж болох юм.

